УЛАДЗІМІР КАРАТКЕВІЧ. «БЕЛАРУСКАЯ ПЕСНЯ»

Мой чароўны беларускі край, 
Бацькаўшчына светлая мая!

Уладзімір Караткевіч

Мэта ўрока: даць паняцце пра лірычнага героя, пазнаёміць са своеасаблівай інтанацыяй верша-гімна Бацькаўшчыне, яе гісторыі, культуры, мове; дапамагчы ў асэнсаванні грамадзянскай пазіцыі лірычнага героя.
Апераджальныя заданні да ўрока на выбар вучняў:

1. Знайдзі кнігу Уладзіміра Караткевіча «Зямля пад белымі крыламі», а ў ёй знаёмыя (па вывучэнні ў 7 класе) урыўкі, падрыхтуйся нагадаць аднакласнікам іх змест, а таксама выберы найбольш яскравыя ілюстрацыі і фотаздымкі розных чароўных мясцін Беларусі, зрабі закладкі ў кнізе, каб пасля можна было хутка разгледзець іх у класе.

2. Падрыхтуйся выразна прачытаць на ўроку верш Уладзіміра Караткевіча « Бацькаўшчына», які вывучаўся ў 5 класе.

Ход урока

Спачатку дзеля замацавання ўражанняў ад верша Максіма Багдановіча «Слуцкія ткачыхі» і для развіцця ўмення аналізаваць паэтычны тэкст варта даць вучням магчымасць выканаць тэставыя заданні па вершы, а потым выказаць свае меркаванні пра артыкул (паводле Анатоля Клышкі) і пра сімвалы ў вершы Генадзя Бураўкіна «Я не ганю землі чужыя».

Такая работа зойме, па ўсёй верагоднасці, каля трэцяй часткі ўрока.

На наступным яго этапе вывучэнне ўзораў грамадзянскай лірыкі будзе працягвацца.

Няхай васьмікласнікі самастойна прачытаюць артыкул «Лірычны герой» і выкажуць сваё разуменне паняцця. Падагульняючы іх разважанні пра лірычнага героя як пра асобу, ад імя якой напісаны верш і разам з тым як пра тыповы вобраз, характэрны для многіх людзей, можна дадаць наступнае.

Лірычны герой гэта ўмоўны тэрмін, якім абазначаюць вобраз, што ўзнікае ў свядомасці чытача ў выніку знаёмства з адным або некалькімі вершамі паэта ці нават з цсёй яго творчасцю. Так, напрыклад, можна гаварыць пра лірычнага героя Максіма Багдановіча, Янкі Купалы і іншых паэтаў, хаця і нельга просталінейна атаясамліваць вобраз лірычнага героя з асобай аўтара. (Скажам, у вершы Янкі Купалы «Я калгасніца...» лірычны герой — жанчына.) Разам з тым паміж асобай паэта і яго лірычным героем не надта значная розніца. Пераканацца ў гэтым дапаможа разгляд верша Уладзіміра Караткевіча «Беларуская песня».
Як заўсёды пры вывучэнні лірычных твораў, верш спачатку выразна чытаецца і звяртаецца ўвага на яго ўрачыстую інтанацыю, прамоўніцкі характар, на тое, што заканчваецца ён словамі клятвы.

Прапануем вучням параўнаць яго з вершам Максіма Багдановіча «Слуцкія ткачыхі» чыста вонкава, паглядзець, колькі месца на старонцы займае адзін верш і другі. Яны адразу ўпэўняцца, што верш Уладзіміра Караткевіча больш густа насычаны словамі, што іх нашмат больш у кожным вершаваным радку. Што яшчэ адразу кідаецца ў вочы?

Паўторы слоў, асабліва ў канцы верша і ў пачатку вершаваных радкоў. Найчасцей паўтараюцца пытанне «Дзе мой край?» і першае слова адказу— «Там». Шмат у тэксце і пытальных сказаў. Наогул, верш будуецца як адказ на пытанне («Дзе мой край?») і заканчваецца клятвай вернасці радзіме.

Прыгледзімся і да структуры твора. Верш не падзяляецца на строфы, а падаецца як адно цэласнае выказванне, узрушаны маналог лірычнага героя.

Можа, і вершаваны памер яго не такі, як у вершах Янкі Купалы «Спадчына» і Максіма Багдановіча «Слуцкія ткачыхі»? Паставім націскі ў першым і другім вершаваных радках. Націскным атрымліваецца кожны трэці склад у трохскладовай стапе (анапест), а ўсяго ў вершаваным радку пяць такіх стоп (пяцістопны анапест). Цяпер зразумела, чаму верш мае такое ўрачыстае непаспешлівае гучанне, такі эпічны размах.

Звернемся да яго тэмы і зместу. Васьмікласнікам будзе нескладана вызначыць, што ён прысвечаны тэме радзімы, што лірычны герой выказвае ў ім свае патрыятычныя пачуцці і што ідэйна твор перагукваецца з ужо знаёмым вершам Уладзіміра Караткевіча «Бацькаўшчына». Праслухаўшы знаёмы верш, яны заўважаць, што ён не такі ўрачысты, затое больш рамантычны, бо поўніцца шчымлівым пачуццём з'яднання чалавека з прыродай, з тымі мясцінамі, дзе прайшло юнацтва з першым каханнем. Спатканне з Бацькаўшчынай будзіць у сэрцы дарагі ўспамін, і, мабыць, таму ўсе дэталі пейзажу падаюцца як бы крыху перабольшанымі ў сваёй любасці-прыгажосці («такога рослага аўса я не бачыў доўгія гады», «светлякі гараць святлей», «лашчыц​ца трава», «травіцы роснай рай»), а агульная ідэя («0, як добра, як прыгожа жыць!») успрымаецца чытачом гэтак жа натуральна, як і зварот да радзімы: «Мой чароўны беларускі край, Бацькаўшчына светлая мая!»

А ў чым жа крыецца мастацкая своеасаблівасць верша «Беларуская песня»? Адказаць на гэта пы-танне дапаможа выкананне тэставых заданняў.

Пажадана кожнаму вучню самастойна выканаць усе шэсць заданняў, а потым калектыўна абмеркаваць змест і вынікі работы. Можна, пры неабходнасці, разбіўшыся на дзве групы, выканаць толькі па тры заданні, а потым падзяліцца ўражаннямі ад працэсу і вынікаў працы, тады застанецца час на вусныя разважанні.

У заключэнне ўрока лагічна будзе папрасіць васьмікласнікаў ахарактарызаваць лірычнага героя верша «Беларуская песня», падумаць, наколькі ён блізкі асобе аўтара. Праўда, яны яшчэ не вывучалі біяграфію пісьменніка, затое з папярэдніх класаў помняць змест шмат якіх яго твораў (мастацка-этнаграфічны нарыс «Зямля пад белымі крыламі», вершы «Бацькаўшчына», «Балада пра Вячка, князя людзей простых», апавяданні «Бурык», «Кніганошы», казкі «Лебядзіны скіт» і «Нямоглы бацька»), і ў іх склалася чытацкае ўяўленне пра Уладзіміра Караткевіча як пра аўтара твораў розных жанраў і як пра адданага патрыёта сваёй радзімы — Беларусі.

Таму, відаць, ім не цяжка будзе зрабіць выснову пра тое, што лірычны герой верша «Беларуская песня» вельмі блізкі асобе аўтара, які заўсёды з любоўю пісаў пра Беларусь і людзей Беларусі. А ў вершы «Беларуская песня» лірычны герой выказвае гонар за свой край. Ён з замілаваннем называе рэкі і гарады Беларусі, яе асілкаў-хлопцаў, яе пяшчотных дзяўчат і жанчын, сівых матуль з адвечнай іх дабрынёй, успамінае неўміручыя народныя песні і гордую мову. Ён клянецца, што не дасць пакрыўдзіць свой край («Не дамо абсмяяць, апаганіць, забыць ці мячом зваяваць»). I ў сваёй любові-адданасці Радзіме, можа, сам не заўважае перавелічэнняў выказвання («Там, дзе сэрца маё з першым крокам, як молат, заб'ецца, калі б нават сляпым і глухім я прыйшоў да цябе»). I шмат якія параўнанні ў вершы таксама выглядаюць пера-болынанымі (бары-акіяны, неба — разлівы ільноў і інш.), але пачуцці лірычнага героя настолькі глыбокія і шчырыя, што гэтых мастацкіх перавелічэнняў як бы не заўважаеш і верыш кожнаму слову паэта.
 Дамашняе заданне:

Пазнаёміцца з іншымі творамі грамадзянскай лірыкі і зрабіць разгорнуты пісьмовы адказ на пытанне: «Якімі тэмамі, вобразамі, ідэямі, канкрэтнымі вершамі грамадзянская лірыка прадстаўлена ў тваёй чытацкай свядомасці?»
